
Uunga siunnersuut: Ikiaroornartut pillugit Inatsisartut inatsisaat  
 
(Meeqqanut, Inuusuttunut, Ilaqutariinnut Peqqissutsimullu Naalakkersuisoq) 
 
Meeqqanut, Inuusuttunut, Ilaqutariinnut Peqqissutsimullu Naalakkersuisup 

saqqummiussaanut, Ikiaroornartut pillugit Inatsisartut inatsisaat pillugu Siumumiit 

imaattumik oqaaseqarniarpugut. 

Ukiuni arlaqartuni Siumuminngaaniit eqqartuiffigereerlugu inatsisissatut siunnersuutip 

naammassineqarnissaa aallartinneqarmat nuannaarutigaarput. Siulleq pineqartoq 

ikiaroornartumik unioqqutitsilluni eqqussuinermut pineqaatissiissutaasartup 

allanngortinneqarnissaa kiisalu akiliuutigineqartartut kalaallit nunatta karsianut 

tuttalertussaaneranut tunngasoq Siumuminngaaniit nuannaarutigivarput. 

Aappaattut nunat allamiut inerisarnikuusaat cannabisimik tunisassiat 0,2 % angullugit THC-

mik akullit nakorsaasiaralugu nunatsinni inerteqqutaajunnaarsinneqarnissaat Siumumiit 

ilanngullugu nuannaarutigaarput. 

Inerteqqutaajunnaarsinnissaanut tunngatillugu Naalakkersuisut siunnersuutaanni, 

Nakorsaaneq pineqartunut akuersisartussatut inissisimassasoq siunnersuutigineqarpoq. 

Tamanna Siumumit paasiuminaatsipparput, tassami pineqartup killissarititaa ilanngullugu 

inerteqqutaanngippat sooq Naalakkersuisut akuersisartussatut inissisimassallutik 

kissaateqarnerat paasiuminaammat, aamma pisariaqanngitsumik allaffissornerulernissamik 

kinguneqassasoq Siumut isumaqarmat. Naatsorsuutigaarpullu ataatsimiititaliami 

susassaqartumik tamakku ilanngullugit eqqartorluarneqarumaartut. 

Meeqqanut, Inuusuttunut, Ilaqutariinnut Peqqissutsimullu Naalakkersuisup siunnersuutaa 

taperserlugu ataatsimiititaliamut susassaqartumut ingerlateqqinnissaa kissaatigivarput 

